
Минем абый - Ватан сакчысы
Сугыш. Бу сүз күп кенә кешеләр күңелендә аяныч һәм сагыш уята. Чөнки анда аларның әтиләре, абыйлары, ирләре һәлак булган. Бөек Ватан сугышында күпме кеше һәлак булган, күпме кеше туган якларына гарипләнеп кайткан. Күп кенә балалар, аналар шушы сугыш аркасында якыннарын югалтканнар, ятим калганнар.
           Сугыш, сугыш... Кемнәрнең язмышына кагылмаган да, кемнәрнең башларына кайгы, күз яше, хәсрәт китермәгән ул. Кешелек дөньясы, сугышлардан ачы сабак алып, җир йөзендә мәңге тынычлык, бәхет өчен көрәшергә тиеш ләбаса. Ләкин кешеләр ни өчендер моны оныталар. Һәм янәдән сугыш башлыйлар. Афган һәм Чечня сугышлары моның ачык мисалы. Әлеге сугышта күпме яшь егетләребез үзләренең хәрби бурычларын үтәгәндә һәлак булдылар.  Минем абыем, Шайхаттаров Илшат, шуларның берсе. 

Без төннәрен рәхәтләнеп йоклыйбыз, көндезләрен тынычлап укыйбыз, эшлибез. Ә солдатлар, безнең җиребезгә беркем дә явыз ният белән яшеренеп кермәсен дип, көне-төне сакта торалар. Минем абыем да  1994 нче елны, әле генә мәктәп бусагасыннан атлап чыккан егет, хәрби хезмәткә алына. Иң беренче ул Владивосток якларына барып эләгә. Анда укый, хәрби хезмәтнең нечкәлекләренә өйрәнә. Алты айдан соң абыемны Хабаровск шәһәренә күчерәләр. Үзе турында хатларында болай дип яза: “ Минем хәлләргә килгәндә барысы да яхшы, аллага шөкер. Служба  бара әкренләп, көннәр бик тиз һәм гел бертөсле : подъем, иртәнге аш һәм наряд. Көннең ничек үткәнен сизмичә дә каласың”. Бу шәһәрдә дә абыем озак тормый. Аларның ротасын Амур өлкәсе Благовещенский шәһәренә күчерәләр. Абыем вертолетлар да оча, автоматлардан ата. Сержант дәрәҗәсенә күтәрелә. Соңгы хатында ул Казахстан якларына күченәчәкләре турында әйтә. Шушы хаттан соң абыемнан  башка хәбәр килми.  1996 елның  29 нчы гыйнварында   авылга аның үлгән хәбәре язылган телеграмма килеп төшә.  1996 нчы елның февраль аенда Татарстанга Афган сугышыннан алты табут кайтып төшә. Аларның берсендә абыем Илшатның җансыз гәүдәсе була. Хәрби хезмәткә дип киткән егетнең тормышы шулай өзелә. Әле аңа яшисе дә яшисе иде бит! Әбием әле һаман да аның хатларын укый, абыемның яшь чагындагы кызык ваыктларын сөйли. Илшат абыемны иптәшләре, сыйныфташлары, мәктәп укучылары һәм укытучылары, авылдашлар онытмыйлар. Аның кабереннән чәчәкләр өзелми. Ул укыган Көек-Ерыкса урта мәктәбенә  аның истәлегенә мемориаль такта да эленде.  

Минемчә, Ватанны саклау − һәр кешенең, бигрәк тә һәр ир кешенең иң изге бурычы. Бары тик сугышлар беркайчан да булмасын иде. Гөрләп туйлар узсын, сабыйлар тусын, барысы да әтиле-әниле үссеннәр! Җирдә матурлык яшәсен! Бары матурлык кына дөньяны афәттән саклый. Шуңа күрә дөньяда яшәүче барлык кешенең бер теләге бар − туган илдә тынычлык булсын!
                                  Гатауллина Гөлия, 7 нче сыйныф, Көек-Ерыкса урта мәктәбе

Илшат абыемның кечкенә чагы                                 Абыем һәм әнием

